
Tungastavah

તુઙ્ગાસ્તવઃ

કિં  વર્ણયામિ તવ દેવિ મહત્ત્વમમ્બ
યદ્વેદગીતમહિમાઽપિ સુરસ્રવન્તી ।
સઙ્ગં  સ્વયં વિતનુતે કટકે સમેત્ય
સાકં ત્વયા વસતિ માસમપીહ તુઙ્ગે  ॥ ૧॥
યો માનવસ્તવ જલે સ્નપનં વિધત્તે
કિં  ભાગ્યમસ્ય કથયામિ મલઘ્નિ તુઙ્ગે  ।
મદ્રૂપમેતુ મનુજોઽયમિતિ પ્રવાદં
વિષ્ણ્વીશ્વરૌ કુરુત આદિવિનાશશૂન્યમ્ ॥ ૨॥
દુઃખસમ્ભિન્નસુખદા દેવાસ્તિષ્ઠન્તુ ભૂરિશઃ ।
દુઃખાસમ્ભિન્નસુખદાં તુઙ્ગભદ્રાં  નમામ્યહમ્ ॥ ૩॥
ભક્તજનપ્રસૃતેયં કરુણાધારા વિભાતિ તુઙ્ગાયાઃ  ।
સ્રોતોરૂપં દધતી સ્નાતૃજનાનાં સમસ્તપાપહરા ॥ ૪॥
મજ્જલે સ્નપનકર્તૃનરાણાં તુઙ્ગભદ્રમનિશં  કરવાણિ ।
સૂચનાય ભવતી કરુણાર્દ્રે તાદૃશં કિલ દધાત્યભિધાનમ્ ॥ ૫॥
તુઙ્ગે  શુભદતરઙ્ગે  મકરતુરઙ્ગેઽક્ષિનિર્જિતકુરઙ્ગે     ।
શ‍ૃઙ્ગેરી  પુરરઙ્ગે  કચધુતભૃઙ્ગે  રમસ્વ હૃદ્રઙ્ગે  ॥ ૬॥
ધિગ્ લોચને પરમસુન્દરતુઙ્ગભદ્રા -
સન્દર્શનેન રહિતે રસનાં ચ તાં ધિક્ ।
યા સ્વાદયેન્ન કિટિજન્મપયસ્તથાત્ર
ન સ્નાતિ યોઽસ્ય મનુજસ્ય ધિગસ્તુ જન્મ ॥ ૭॥
ત્વદીયં તુઙ્ગેઽમ્ભો  બહુમધુરિમાઢ્યં હ્યમૃતવત્
તતઃ સર્વં જાત્યા જલમમૃતશબ્દપ્રગદિતમ્ ।
ત્વદન્યાસામમ્ભઃ પ્રકટસરિતાં યદ્વિષનિભં

તુઙ્ગાસ્તવઃ

તતઃ સર્વં જાત્યા વિષમિતિ ચ શબ્દેન ગદિતમ્ ॥ ૮॥
ઇતિ શ‍ૃઙ્ગેરી  જગદ્ગુરુ શ્રીચન્દ્રશેખરભારતી મહાસ્વામિભિઃ કૃતઃ
તુઙ્ગાસ્તવઃ  સમાપ્તઃ ।

